
PSG KONSULT NEEM MULTIFUND OOR
PSG Konsult, die onafhanklike finansiële beplannings- en aandelemakelaarsmaatskappy in die PSG-stal, het pas nóg ’n oorname aangekondig. Dit behels die verkryging vir R34 miljoen van Multifund, ’n gerespekteerde korttermyn-versekeringsmakelaar met sy hoofkantoor in Johannesburg. Die transaksie, wat hoofsaaklik uit eie bronne gefinansier sal word, geld effektief vanaf 1 Maart 2008.
Dit volg nadat PSG Konsult verlede maand die verkryging van Brosist, ’n korttermyn-versekeringsadministrateur, aangekondig het. Die Multifund-transaksie is PSG Konsult se vyfde oorname sedert die verkryging van die korttermyn-versekeringsarm van Vleissentraal in Junie 2005, Multinet, ’n landwye korttermyn-versekeringsmakelary, in Januarie 2006 en Advance Wealth Management, ŉ finansiële beplanningsmaatskappy, in Augustus 2006.
Corrie van Heerden, tot nou uitvoerende hoof van Multifund, sal as uitvoerende direkteur van Topexec, die korttermyn-administrasie maatskappy in die PSG Konsult-stal, dien en sal met die oorname uitstaande personeelkundigheid tot die maatskappy toegevoeg word.

Die transaksie sal ’n verdere ongeveer 7 000 private kliënte tot PSG Konsult se kliëntebasis byvoeg, terwyl die groep se jaarlikse premie-inkomste met R108 miljoen aangevul sal word.

Willem Theron, uitvoerende hoof van PSG Konsult, het gesê die goeie verhoudinge met die korttermyn-versekeringsmaatskappy Hollard, wat tot op datum ’n aandeelhouer van Multifund was, sal voortgesit word, sowel as met die ander korttermyn-produkhuise soos Santam, Mutual & Federal en Auto & General. 
“Daar is op die transaksie besluit ter nastrewing van ons strategiese doelwit om die maatskappy se annuïteitsinkomste uit te brei. Die transaksie sal PSG Konsult se wesensverdienste per aandeel met sowat 6% verhoog,” het Theron gesê.
Van Heerden het gesê dat met die sinergieë wat tussen PSG Konsult, Topexec en Multifund bestaan, maak dit sin om kragte in ’n groter groep saam te snoer. Hierdeur word deurlopende dienslewering van gehalte en verskeidenheid van produkte teen mededingende tariewe aan kliente gewaarborg.

